
Skýrsla stjórnar 2007
Lögð fram á ársfundi deildarinnar 17. mars 2008

Skoðunarmaður reikninga: 

Bergþóra Ólafsdóttir

Verkefni stjórnar á starfsárinu 2007-2008 voru mörg. Haldnir voru 9 stjórnarfundir og einnig var tölvupóstur mikið notaður til samskipta stjórnarmanna á milli. 

Haldnir voru 3 fulltrúaráðsfundir innan HRFÍ og var fulltrúi DÍF á þeim öllum, 2 fundir voru haldnir með nefndinni sem vinnur að skýringunum við ræktunarmarkmiðið og einnig voru haldnir 3 undirbúningsfundir fyrir deildarsýningarnar sem haldnar voru 19. og 20. janúar sl. 

Innan deildarinnar eru nú starfandi tvær nefndir, dagatalsnefnd og göngunefnd. 

Ræktunarráði bárust alls 7 pörunarbeiðnir á starfsárinu. Miðað er við að benda á 3 rakka sem ræktunarráð telur henta viðkomandi tík en endanleg ákvörðun um val er að sjálfsögðu í höndum eiganda tíkarinnar og háð samþykki eiganda undaneldishundsins. Oft á tíðum hafa rætendur samband við stjórn til að biðja okkur um að reikna út skildleika á pörun sem þeir hafa ákveðið sjálfir og verðum við að sjálfsögðu við því.
Á árinu 2007 voru 89 hundar úr 20 gotum skráðir í ættbók HRFÍ. Meðalfjöldi í goti var því 4,45 hvolpar. 
Heilbrigði 

Deildin hefur nú á skrá mjaðmaniðurstöður 447 íslenskra fjárhunda sem fæddir eru á Íslandi. Af þeim eru 274 með heilbrigðar mjaðmir HD FRI A eða B, eða 66%. 61 eru SVAK C, eða 16 %, 50 eru MIDDELS D, eða 12% og 26 eru STERK E, eða 6%.
Mjög sjaldgæft er að íslenski fjárhundurinn sýni klínísk einkenni mjaðmaloss en engu að síður er mikilvægt að fylgjast með ástandi stofnsins og hvetur stjórn DÍF alla eigendur íslenskra fjárhunda til þess að láta mjaðmamynda þá, hvort sem ætlunin er að nota þá til undaneldis eða ekki. 

Þrjár augnskoðanir  voru framkvæmdar á árinu tvær á vegum HRFÍ og ein á vegum DÍF, en deildin fékk styrk frá Þjóðhátíðarsjóði uppá 300 þús. Krónur til að framkvæma augnskoðun á alltað 100 íslenskum fjárhundum.  Alls mættu 168 íslenskir fjárhundar í þessar skoðanir. Lang flestir hundanna fóru athugasemdalaust í gegnum augnskoðun en því miður greindust 2 með staðfesta arfgenga starblindu (katarakt) og tvo hunda þarf að skoða aftur svo niðurstaða fáist um augnheilbrigði þeirra. 

Í fyrsta sinn fannst í stofninum önnur gerð arfgengrar starblindu, anterior polar cataract. Þessi gerð starblindu veldur hundum aldrei neinum vandkvæðum og því engin ástæða til ræktunarbanns, svo fremi sem parað yrði við hunda sem fara athugasemdalaust í gegnum augnskoðun. Þeir hundar sem greinast með arfgenga starblindu eru annars alltaf settir í ræktunarbann.

Niðurstöður augnskoðana sem og niðurstöður út mjaðmamyndatökum má nálgast á heimasíðu deildarinnar.
Næsta augnskoðun verður 11. og 12. apríl n.k. 

Gildistími augnskoðana

Stjórn DÍF ákvað að sækja um lengingu á gildistíma augnskoðana hjá íslenska fjárhundinum úr 18 í 26 mánuði. Þá væri nóg að skoða hunda annað hvert ár og óverulegar líkur væru á að augnskoðun ræktunardýra falli tímabundið úr gildi, eins og stundum hefur gerst á undanförnum árum. Lengri gildistími ætti einnig að auka fjölda hunda með gilda augnskoðun og stuðla þannig að fleiri valmöguleikum fyrir ræktendur og þar með stuðla að viðhaldi þess erfðabreytileika sem stofninn býr yfir. 

Stjórn HRFÍ leitaði álits hjá vísindaráði HRFÍ sem aftur leitaði álits hjá danska augnsérfræðingnum Finn Boserup. Boserup lagðist gegn lengingu og sagði nær að stytta gildistímann í 12 mánuði . Starblinda þróist hratt í íslenska fjárhundinum og því væru 12 mánuðir hámarks gildistími sem hann gæti ráðlagt fyrir ræktunardýr. Vísindaráð HRFÍ lagði því til að augnskoðun hjá íslenska fjárhundinum gildi í 12 mánuði sem HRFÍ samþykkti og átti breytingin taka gildi þann 1. júní 2007. 
Stjórn DÍF var ekki sátt við  þessar niðurstöður og fór því fram á að  HRFÍ og stjórn DÍF funduðu vegna þessa máls með þeim Finn Boserup  og Per Erik Sundgren erfðafræðingi. Skoðanir þessa tveggja sérfræðinga voru mjög ólíkar og fórum við þá leið að að taka tillit til þeirra beggja og sækja um breytingu á gildistímanum aftur til HRFÍ sem samþykktu breytingartillögu okkar en hún hljóðar þannig.
„Augnvottorð má ekki vera eldra en 12 mánaða við pörun til þriggja ára aldurs undaneldishunda. Eftir þriggja ára aldur má augnvottorð ekki vera eldra en 26 mánaða við pörun. 

Fyrirlestur hjá Per-Erik Sundgren 

Per-Erik Sundgren hélt fyrirlestur um íslenska fjárhundinn og ræktun hans 5 maí sl.  Hann fjallaði almennt um ræktun, ræktun lítilla stofna og tengdi alla umfjöllun sína íslenska fjárhundinum og ræktun hans. Hann hafði einnig unnið margvíslegar greiningar á stofninum út frá gagnagrunni ISIC. Per Erik hefur margoft komið til íslands og þekkir vel til ræktunar á íslenska fjárhundinum.
Hann leggur áherslu á að lækka og viðhalda lágum skyldleikastuðli í stofni íslenska fjárhundsins til að lágmarka tap á erfðabreytileika. Hann leggur til alþjóðlega samvinnu, flutning ræktunardýra milli landa svo að skyldleikastuðull reiknaður í 5 kynslóðir verði ekki hærri en 2-2,5%. 

Kynslóðabil hefur minnkað með árunum sem bendir til þess að sýningar skipti orðið meira máli við val á undaneldisdýrum. Erfðabreytileiki tapast við kynslóðaskipti og því sér Per-Erik ákveðin hættumerki í þessari þróun. 

Hann mælir með að rakkar eignist ekki fleiri afkvæmi í heildina en um 25% þeirra hvolpa sem fæðast á einu ári. Einnig er mælt með að barnabörn hvers hunds verði ekki meira en helmingi fleiri en börn hans. Markmiðið ætti að vera að, að minnsta kosti 50 rakkar séu notaðir jafn mikið til ræktunar í hverri kynslóð. 

Per-Erik tók fram að þó meðaltals skyldleikastuðull hafi lækkað mikið í stofni íslenska fjárhundsins frá 1990 þá sé möguleiki að vegna fyrri flöskuhálsa sé ekki mikill erfðabreytileiki sem stofninn getur glatað áður en skaðleg áhrif komi í ljós og hafi áhrif á almennt heilbrigði og lífvænleika kynsins. Það verður aldrei hægt að losna við erfðasjúkdóma og því verði að skipuleggja ræktun þ.a. tíðni óæskilegra gena sé haldið í lágmarki: 

1. Rækta einungis frá heilbrigðum hundum

2. Forðast mikla innræktun

3. Rækta frá eins stórum ræktunarstofni og mögulegt er

Per-Erik segir að oft sé lögð of mikil áhersla á fyrsta atriðið, þ.e. að rækta einungis frá heilbrigðum hundum, en hinum tveimur hættir til að gleymast. Þessi leið geti gert ástandið alvarlegra með því að draga úr fjölda hunda sem eru viðurkenndir til ræktunar sem aftur geti valdið því að ómögulegt verði að forðast of mikla innræktun og ræktunarstofninn verður of lítill. 

Of þröngt val gagnvart ákveðnu geni geti sett kynið í meiri hættu heldur en að hafa skilyrðin slakari, og hann tekur fram að þetta eigi sérstaklega við í stofni sem fyrir er bæði lítill og innræktaður. 

Alþjóðlegt samstarf

Tólfta  ráðstefna alþjóðlegu samtakanna um íslenska fjárhundinn, ISIC, eða Icelandic Sheepdog International Comittee, var haldin í Kaupmannahöfn 28.-30. október 2007. Að þessu sinni voru það Guðni Ágústsson og Þorsteinn Thorsteinson  sem voru fulltrúar deildarinnar á ráðstefnunni. 

Það sem helst bar til tíðinda á þessari ráðstefnu var að samþykkt var 

Alþjóðleg ræktunarstefna fyrir íslenska fjárhundinn

Ræktunarstefnan er byggð á ráðleggingum  hollenska líffræðingsins Pieter Oliehoek á ráðstefnu ISIC í Uppsala Svíþjóð árið 2000 og fyrirlestri sænska erfðafræðingsins Per-Erik Sundgren “Greining á ræktun íslenska fjárhundsins” sem hann hélt á 11. ráðstefnu ISIC í Danmörku árið 2006. 

Markmið ræktunarnefnda innan aðildarlanda ISIC er að stuðla að ræktun frá heilbrigðum hundum með góða vinnueiginleika og dæmigert atferli/hegðun fyrir vakt og fjárhunda af spísshundakynum. Þetta byggir á því sérstaka útliti og hegðun sem lýst er í ræktunarmarkmiði íslenska fjárhundsins. 

Hundasýningar

5 hundasýningar voru haldnar á starfsárinu, 3 á vegum HRFÍ og 2 deildarsýningar DÍF sem haldnar voru 19. og 20. janúar sl. Þetta er í  fyrsta skiptið sem haldnar eru tvær deildarsýningar á einni og sömu helginni. Þetta mæltist mjög vel fyrir hjá félagsmönnum og var skráning mjög góð. Fyrri daginn dæmdi Kennet Edh frá Svíþjóð 67 hunda þar sem besti hundur sýningar var Kirkjufells Kringla en eigandi hennar og ræktaandi er Herdís Tómasdóttir.  Seinni daginn var það frú Sigríður Pétursdóttir sem dæmdi 75 hund þar sem besti hundur sýningar var Arnarstaða Romsa en eigandi hennar og ræktandi er Guðríður Valgeirsdóttir. Á deildarsýningunum var í fyrsta skiptið dæmt eftir nýju sýningarkerfi HRFÍ.
Þrír hundar náðu þeim árangri á árinu að verða Íslenskir meistarar en það voru þau:  Arnastaða Romsa, Kirkjufells Kappi og Kersins Orri.  Einnig náði öldungurinn Njála þeim árangri að vera besti öldungur ársins hjá HRFÍ.  Deildin óskar eigendum og ræktendum þessara hunda innilega til hamingju.
Undanfarin ár hefur Ágúst Ágústsson tekið myndir af öllum íslenskum fjárhundum sem sýndir eru á hundasýningum HRFÍ og DÍF. Á heimasíðu DÍF er að finna myndir af sýningum sem fólki er frjálst að afrita. Þeir sem hafa áhuga geta einnig haft samband við Ágúst vilji þeir fá myndirnar í betri upplausn. 
Ræktunarmarkmið fyrir íslenska fjárhundinn í Bandaríkjunum

Félag um íslenska fjárhundinn í Bandaríkjunum, ISAA hefur fengið samþykkt  eigið ræktunarmarkmið fyrir íslenska fjárhundinn innan American Kennel Club, AKC. 

Þetta ræktunarmarkmið er alls ekki er alls ekki ásættanleg að mati stjórnar DÍF því stundum mætti halda að ekki væri verið að lýsa íslenskum fjárhundi heldur einhverju öðru hundakyni.

Nú hefur ný stjórn tekið við hjá ISAA sem hefur sett sig í samband við okkur og beðið okkur um hjálp við að breyta þessu marmkiði í til að það samræmist okkar FCI markmiði.  Við vorum að vonum ánægð með þetta og mun formaður ISAA koma til fundar við okkur í apríl til að fara yfir þessi mál.
Skýringar á ræktunarmarkmiði íslenska fjárhundsins

Nefnd sú sem  HRFÍ skipaði  til að vinna skýringar á ræktunarmarkmiði fyrir íslenska fjárhundinn hefur ekki enn lokið störfum en stefnt er að því að hún klári það sumarið 2008.  Þær skýringar sem nefndin vinnur að verða á ensku og munu því gagnast dómurum, ræktendum sem og öðru áhugafólki um íslenska fjárhundinn um allan heim. Svona skýringar hefur alltaf vantað með ræktunarmarkmiði íslenska fjárhundsins og er því langþráður draumur að verða að veruleika. 
Heimasíðan

Heimasíðan er í stöðugri þróun og er hún uppfærð eins oft og kostur er. Þar eru birtar tilkynningar sem lúta að starfi deildarinnar sem og öllum þeim málum sem við kemur íslenska fjárhundinum. Síðan er fyrst og fremst hugsuð sem upplýsingasíða fyrir alla þá sem hafa áhuga á íslenska fjárhundinum. Þar er að finna niðurstöður heilbrigðisskoðana íslenskra fjárhunda hér á landi, þ.e. mjaðmaniðurstöður og niðurstöður augnskoðana, upplýsingar um got sem oftast fylgja myndir, úrslit og myndir frá sýningum og ýmislegt annað sem við kemur deildinni og starfi innan hennar. Ég efa það að nokkur deild innan HRFÍ hafi jafn öfluga heimasíðu og við.
Dagatal DÍF
Dagatal deildarinnar var gefið út með sama sniði og síðustu ár og er þetta ellefta árið sem deildin stendur fyrir útgáfu dagatals með myndum af íslenskum fjárhundum. Dagatalið er alfarið kostað með auglýsingum og var upplagið nú 2000 eintök sem er sama upplag og árið 2007. Öllum skuldlausum félögum í DÍF var sent dagatalið þeim að kostnaðarlausu. Segja má að rétt eins og undanfarin ár sé dagatalið eini tekjustofn deildarinnar því það hefur skilað umtalsverðum hagnaði. 

Göngur

Rétt eins og undanfarin ár hefur göngunefnd DÍF verið mjög virk og skipulagt göngur á tveggja vikna fresti árið um kring. Þessar göngur eru orðnar ómissandi hluti félagsstarfs deildarinnar og hafa bæði menn og hundar mjög gott af því að hittast reglulega, óháð veðri og vindum. 

Deildarfréttir í Sámi: 

Þorsteinn Thorsteinson ritari stjórnarinnar hefur haft  umsjón með deildarfréttum DÍF sem birtast í hverju tölublaði Sáms, blaði HRFÍ. 

Eins og flestum ætti að vera kunnugt þá var Sgiríði Pétursdóttur sæmd hinni Íslensku Fálkaorðu af Ólafi Ragnari Grímssyni, forseta Íslands en orðuna fékk hún fyrir ræktun á íslenska fjárhundinum.  Deildin óskar henni innilega til hamningju með þennan heiður.
Okkur í stjórn DÍF langar að þakka því fólki sem tilbúið er að vinna fyrir deildina hvort heldur er í nefndum, á sýningum eða við önnur störf. Einnig viljum við óska öllum þeim sem hafa náð góðum árangri með hunda sína á árinu til hamingju og óskum þeim áframhaldandi góðs gengis. Mér langar sérstaklega að þakka meðstjórnendum mínum kærlega fyrir frábært samstarf því án samstilltar stjórnar verður lítið úr verki 
Reykjavík 17. mars 2008
f.h. stjórnar DÍF
______________________________
Guðni Ágústsson
